L-Ittra Formali 
Kriterji abinati mal-ġeneru:
8.2a Norganizza l-informazzjoni u l-ideat minn dak li ktibt b’mod ċar, skont it-tifsila mitluba mill-ġeneru, u li jkollhom kontinwità
8.2d Nikteb kitbiet kumplessi skont in-natura tal-kitba argumentattiva.  Eż. ittra formali



Titlu: Ikteb ittra formali lis-sindku tal-Mosta dwar kif is-sala tal-kunsill lokali tista’ tintuża bħala ċentru għaż-żgħażagħ








Imla l-informazzjoni fl-ispazju t’hawn taħt biex tifforma l-pjan għall-kitba.Żvilupp: X’tagħmir hemm bżonn?
laptop, whiteboard, markers, bean bags, strumenti mużikali, kamera, tablet, board games, mejda tat-table tennis 
4
Introduzzjoni: Għalfejn qed tikteb l-ittra?
proposta biex is-sala tal-Kunsill Lokali tintuża miż-żgħażagħ

Żvilupp: X’inhuma l-għanijiet tal-proposta?
jinħolqu spazji siguri għaż-żgħażagħ

Żvilupp: X’hemm bżonn isir biex din il-proposta isseħħ?
appoġġ fil-proċess tal-ippjanar 
u l-kordinazzjoni

Għeluq: Kif se tagħlaq biex tirringrazzja lis-sindku?
radd ta’ ħajr lis-sindku u turija ta’ apprezzament tal-ħin u l-kunsiderazzjoni

Żvilupp: X’suġġerimenti ngħataw biex jintlaħaq dan il-għan?
workshops għaż-żgħażagħ, proġetti kreattivi, spazju rikreattiv

55, Triq in-Naspli,
Il-Mosta MST 7781

Il-Kunsill Lokali tal-Mosta
Civic Centre, Level 2, 
Constitution Street,
Il-Mosta MST9059

Is-7 ta' Marzu 2026

Sinjur Sindku,

F'isem il-grupp taż-żgħażagħ Klabb Żgħażagħ Mostin, nixtieq inressaq xi proposti li tqajmu fl-aħħar laqgħa dwar kif is-sala tal-kunsill lokali, tista' tintuża bħala ċentru għaż-żgħażagħ fejn jiltaqgħu f’post sigur waqt li jieħdu sehem f'attivitajiet li jsaħħu l-ispirtu komunitarju.

Dan il-punt tqajjem minħabba l-fatt li l-għaqda tagħna tiltaqa' biss darba fil-ġimgħa; għaldaqstant inħossu li kieku s-sala tintuża miż-żgħażagħ fi ġranet meta mhijiex tintuża minn gruppi oħra, dan jista' jkun ta' benefiċċju kbir. Bħalissa s-sala qed tintuża regolarment għal diversi laqgħat komunitarji, ċelebrazzjonijiet, kunċerti u għal attivitajiet sportivi ta' ġewwa fost l-oħrajn.

Aħna qed nipproponu li tkun aċċessibbli aktar għal attivitajiet kulturali, sportivi u kreattivi għaż-żgħażagħ. Minbarra t-tagħmir elettroniku li diġà jeżisti, is-sala għandha tkun mgħammra b'tagħmir edukattiv u diġitali f’każ ta' workshops li jittellgħu għalina ż-żgħażagħ. Għal dan il-għan jista’ jkun hemm laptop, whiteboard u markers. Tkun idea tajba wkoll li apparti s-siġġijiet li hemm fis-sala, ikun hemm xi bean bags biex iż-żgħażagħ ikunu f'ambjent iktar komdu u inqas formali.

Is-sala għandha tkun mgħammra b'tagħmir għall-kreattività u l-mużika. Apparti l-mikrofonu u l-ispeakers, għandu jkun hemm strumenti mużikali bażiċi kif ukoll kamera jew tablet għall-produzzjoni ta' kontenut. Għal logħob u interazzjoni soċjali hemm bżonn board games u apparat bħal xi table tennis table li tingħalaq meta ma tkunx qed tintuża biex ma tiħux mill-ispazju tas-sala. Issemma wkoll il-ħtieġa ta' cones jew markers u mats għall-eżerċizzju.

Investiment bħal dan għandu jkun ta' benefiċċju għal kulħadd. Post sigur u organizzat għaż-żgħażagħ, għandu jservi bex inaqqas mit-tul ta' ħin li jqattgħu fit-triq u joffri alternattiva b'saħħitha għal influwenzi negattivi. Barra minn hekk dan għandu jsaħħaħ is-sens ta' appartenenza u l-komunità u jsaħħaħ l-interattività soċjali lil hinn mill-midja soċjali.

Aħna nemmnu li l-proposti tagħna għandhom iħallu impatt pożittiv fuq iż-żgħażagħ u lesti li nagħtu l-appoġġ tagħna biex ngħinu fil-proċess ta' ppjanar jew kordinazzjoni ta' dan il-proġett jekk ikun hemm bżonn. Fuq kollox jekk din il-proposta tidħol fis-seħħ, nagħmlu minn kollox biex is-sala tibqa' fi stat tajjeb wara l-attivitajiet tagħna.

Nirringrazzjak tal-ħin u l-kunsiderazzjoni tiegħek u nittama li dawn il-proposti jingħataw widen għall-ġid tagħna ż-żgħażagħ.

Insellimlek,
Amy Caruana Blake

